Umhvørvisheiðursløn frá Etika

(Annika Olsen, landsstýriskvinna, handar umhvørvisheiðursløn undir Grønu konsert í Vágsbotni 14. mai 2010)
Góðu áhoyrarar,
Tað er mær ein sannur heiður at standa her í kvøld fyri at handa fyrstu Grønu Gávuna, ið matstovan Etika letur sum viðurkenning fyri eitt gott umhvørvisátak. 
Áðrenn eg fari at siga frá grundgevingunum hjá heiðurslønarnevndini fyri, hví valið av móttakara er fallið, sum tað er, kann eg ikki lata vera við at siga nøkur fá orð um Umhvørvisvikuna og hetta átakið hjá Etika.  
Umhvørvisvikan, sum Tórshavnar kommuna hevur skipað fyri seinastu árini er eitt avbera gott tiltak. Evnið fyri umhvørvisvikuna er í ár: áin, vágin og fjøran. Hvør av okkum hevur ikki sum barn ella ung  - og kanska seinni við okkara egnu børnum - spælt sær í ánni og leita eftir sílum, spáka í fjøruni og leita eftir krabbum, fligum og kúvingum og kanska kasta ein pilk á vágna við vón um at fáa ein ternumurt? 
Áin, vágin og fjøran eru so inngrógvin og natúrligur partur av okkara nærumhvørvi, at vit illa duga at ímynda okkum eitt lív, har vit ikki kunnu njóta ánna, vágna og fjøruna. Ein fortreyt fyri, at vit óttaleys kunnu njóta ánna, vágna og fjøruna, er, at vit vita, at vit liva í einum reinum umhvørvi. Tí er tað so ómetaliga týdningarmikið, at vit øll, børn sum vaksin, ganga væl um og gera alt fyri ikki at dálka okkara náttúru. 
Ein rein náttúra og eitt reint nærumhvørvi er ikki nøkur sjálvfylgja, serliga ikki í økjum, har nógv fólk búgva. Kommunan, virki og fyritøkur, umframt vit borgarar, hava nógvar uppgávur at lyfta, fyri at vit øll kunnu fáa ágóðan av tí reina umhvørvinum. Tað reina vatni í ánni, tann reina og livandi vágin og tann reina og ruddiliga fjøran eru stór náttúruvirði, sum vit øll eiga at fjálga um í okkara atburði í gerandisdegnum. 
Tað er ein grunnleggjandi og nátúrlig samanrenning ímillum eitt reint umhvørvi og so tað, sum vit føroyingar koyra í munnin. Tað, sum vit og onnur eta. 
Etika hevur bitið seg fastan í góman og hugaheimin hjá flestu havnarfólkum og øðrum, sum vitja Havnargøtur. Matstovan er eitt satt prýði á Áarvegnum her í Havn eins og í Keypmannahavn.  At mong rósandi ummæli longu eru skrivaði Etiku til heiðurs fyri teirra framúrskarandi matarseðil og konsept kemur neyvan óvart á nakran, tí matstovan hevur frá byrjan lagt seg eftir at troyta fyrstaflokks rávøru úr einum reinum føroyskum umhvørvi. 
At Etika sum ein sushi matstova troytir skeljadjór, tara og fisk úr sjónum kemur ikki óvart á. Men eg gjørdist ikki sørt bilsin, tá eg sá, at matstovan eisini bjóðar reint drekkivatn við einum japanskum “twisti” fyri ein lítlan penga. Heilt ovfarin gjørdist eg, tá eg frætti, at Etika av sínum einslistum hevur avgjørt, at inntøkan frá hesi drekkivatnssølu verður sett til viks og oyramerkt til eina árliga umhvørvisheiðursløn. 
Ein fyritøka, sum longu frá byrjan og sjálvboðin hevur givið sær far um umhvørvið og lagt seg eftir at gera nakað gott fyri umhvørvið,  eigur rós og heiður uppiborið. Etika er eftir mínum tykki ein sonn fyrimynd fyri, hvussu handilslig atlit kunnu samansjóðast við umhvørvisansni til gagns fyri kundaskaran, borgaran og umhvørvið. Eg vóni, at vit í framtíðini koma at síggja alt fleiri dømi um fyritøkur, sum við íblástri frá Etika, fara at gera vart við seg á umhvørvisøkinum. Við hesum fáu orðum fari eg nú at lesa grundgevingarnar fyri handanini av tí fyrstu umhvørvisheiðurslønini, sum verður latin av matstovuni Etika.

